
Majistra Bill de Blasio: Bonswa. Anvan mwen fè remak mwen yo, mwen jès vle di moun sila yo ap vin 
jwenn nou: Gouvènè Andrew Cuomo, Komisyonè Sante Mary Basset pou Vil Nouyòk, Komisyonè 
Sante Howard Zucker nan Vil New York, Prezidan Health and Hospitals Corporation of New York City, 
Doktè Ram Raju, ak nan telefòn, Doktè Tom Frieden, Direktè Sant Kontwòl ak Prevansyon Maladi; 
Doktè Frieden pral pale avèk nou apre remak nou yo. 
  
Jodi a, tès yo te konfime ke yon pasyan nan Vil Nouyòk te teste pozitif pou Ebola. Pasyan an koulye a 
nan Bellevue Hospital. Nou vle deklare depi kòmansman an – pa gen rezon pou Abitan Nouyòk yo 
panike. Ebola se yon maladi ki ekstrèman difisil pou pran. Li transmèt sèlman nan kontak ak yon moun 
ki enfekte ak san oubyen likid kòporèl yon moun – pa ak kontak konsa. Abitan Nouyòk yo ki pa t 
ekspoze ak likid kòporèl yon moun ki enfekte pa gen okenn risk ditou. Epi nou vle fè remake ke Vil 
Nouyòk gen youn nan sistèm sante piblik ki pi solid nan lemon, pi gwo ekspè medikal nan lemonn, 
epi ekipman medikal ki pi avanse nan lemonn. 
  
Nou t ap pare depi plizyè mwa pou menas Ebola poze. Nou gen pwotokòl ki klè ak solid, yo aplike 
sere sere epi yo te respekte yo nan ka sa a. Epi Bellevue Hospital fèt espesyalman pou izolasyon, 
idantifikasyon ak tretman pasyan Ebola yo. Chak lopital nan vil la pare sizoka lòt pasyan yo prezante 
tèt yo. 
  
Pasyan an an kesyon se yon doktè ki te travay ak pasyan Ebola nan Afrik de Lwès. Epi lè sentòm li yo 
te parèt, yo te mennen li nan Bellevue pa anplwaye medikal pou ijans ki gen fòmasyon espesyal kit e 
respekte tout pwotokol pou transpò yo. Pasyan an ann izolasyon koulye a. Depatman sante a gen yon 
ekip detektiv pou maladi, ki ap travay pou retrase tout kontak pasyan an te genyen ak moun, epi nou 
pare pou plase moun sa yo an karantèn, si sa nesesè. 
  
Te gen rapò osijè mouvman pasyan an. M ap repete: detektiv medikal sa yo ap travay pou refè 
kwonoloji tout kontak pasyan an te gen avèk lòt moun. Men nou ou vle pou w konprann byen: Ebola 
se yon maladi ki trè difisil pou pran. Si ou nan menm vagon sòbwey oubyen si ou rete akote yon 
moun ki gen Ebola, sa pa vle di ou gen risk pou pran maladi a. N ap travay men nan lamen ak asosye 
federal ak Eta nou yo pou garanti nou pwoteje sante tout Abitan Vil Nouyòk yo. Ou pa bezwen pè: 
kokennchenn pwofesyonèl medikal nan vil sa a ak nan Eta a ap travay pou garanti yo mete tout mezi 
pwoteksyon yo anplas.   
 


